
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Живинка в деле

	ЮМ БҮХЭНД САНААЧИЛГА ХЭРЭГТЭЙ

	Энийг манай өвгөчүүл надад ярьдаг байсан юм. Олон жил өнгөрсөн боловч хамжлагат ёсыг халснаас хойш болсон явдал ажээ.

	Тэр үед Бага гарт гэдэг хочтой Тимоха гэгч хүн эндхийн заводод ажил хийж амь зуудаг байжээ. Насаа ахисан хойно ийм хочтой болсон хүн юм гэдэг. 

	Үнэнийг хэлэхэд, чамлахаар жижиг гартай хүн биш билээ. Хүн бүрд тийм гар заяадаг бол баавгайн анд гарахад хутгатай явахад л болох биз. Зузаалаг, ханхар цээжтэй, хүдэр чийрэг хөлтэй, хүзүү нь тэрэгний арлаар цохиход дажрахааргүй баймаар булиа бүдүүн, ер нь хэлэх өөгүй хүн байжээ. Баяр наадам болоход хэсэг хэсгээрээ талцан зодолддог байсан дээр үед дайралдсан газар цөм цохиж мэдэх тийм улсыг муйхар амьтан гэж нэрлэдэг байсан юм. Зодсонд ямар ч хүн Тимохын хор нь хөдлөх вий гэж болгоомжлон тойрдог байжээ. Гэвч Тимоха зодоонд хор нь хөдөлдөггүй хүн байж бяртай хүн гар удаантай байдаг гэж ярьдаг үнэний хувьтай юм. 

	Тимоха бяртай, ажилд чадмаг, авхаалжтай, хүний хийж үзүүлсэн бүгдийг дор нь сурч, хэнээс ч дутахгүй хийж чадна. 

	Тэр үед манай нутгийн хүмүүс олон янзын ажил төрөл эрхэлдэг байжээ. 

	Хүдэр малтаж хайлуулж, алт угааж, цагаан алт ухаж, бөөн чулуу хүдэр буталж, өнгөт чулуу ухаж авдаг байв. Зарим нь сонин хайр чулуу олж, таллаж засна. Ойд мод хийж сал урсгах хүмүүс ч байлаа. Заводод хэрэглэх модны нүүрс бэлтгэж, ан агнаж загас барина. Нэг айлын хүмүүсийн зарим нь зуухны аманд суугаад хутга сэрээнд хээ угалз гаргаж байхад зарим нь цонхны дэргэд чулуу өнгөлж засаж байна. Зарим нь далдуу модны холтсоор юм нэхэж сууна. Тариа будаа тарьж мал малладаг хүн ч байжээ. Уулын жалга хөндийд өвс хадаж, газар хагалж тариа тарина. Нэг үгээр хэлэхэд, зүсэн зүйлийн ажил эрхэлж байжээ. Энэ бүх ажилд дүй, бас бүтээлч санаачилга хэрэгтэй байдаг юм. 

	Харин одоо болтол, ажил бүхэнд бүтээлч санаачилга хэрэгтэй гэдгийг мэдэхгүй хүн байгаа билээ. Тимохын амьдралд хэн ч ажиглахаар нэгэн сонин явдал болжээ. 

	Нас залуу, хашир суугаагүй байсан болоод тэр үү, эсвэл ухаанд нь юу орсон юм бүү мэд, хүний хийдэг ажил бүрийг толгой дааж туршъя гэж боджээ. 

	— Би ямар ч ажлыг дээд зэргээр сурч чадна гэж сайрхжээ. 

	Гэр орных нь хүмүүс, дотно үерхдэг найз нөхөд нь:

	— Юм болгонд самгардаад юу ч болохгүй шүү. Харин нэг ажлыг сайн сурвал дээр. Юм бүгдийг суръя гэхэд хүний нас гүйцэхгүй гэж зэрэг зэрэг ятгаж эхэлжээ. 

	Тимоха өөрийнхөөрөө зүтгэж, тэдэнтэй маргаж:

	— Ууланд мод хийхэд хоёр өвөл, сал урсгаж сурахад хоёр хавар, алт угаахад хоёр жил, хүдэр малтахад жил, заводын ажлыг арваад жилд сурч болно биз. За тэгээд мод нүүрслэх, хагалах, ан агнах, загас барих ч тоглоом юм. Насаа ахихад чулууны ажил эрхэлж загвар үлгэр хийж, эсвэл морины тоног оёж сэлбэх, галаас сэргийлэх газар ажил хийнэ дээ. Дулаан газар суучхаад хүрд эргэлдүүлж, мод харуулдаж, олом шөвөгдөөд оёж байх амар шүү дээ гэж ярьжээ. 

	— Сайрхах хэрэггүй, дэргэр минь! Эхлээд хал үзэж, хашир сууж авбал дээр байлгүй гэж өвгөчүүл дооглож хэлжээ. 

	Гэтэл юм бүгдийг сурч мэдье гэж эрмэлзсэн Тимоха:

	— Мод бүрд авирч оройд нь гарна гэж хашхирчээ. Модны орой гэдэг баттай хэмжүүр биш. Мод өндөртэй богинотойн дээр ургаж өсдөг юм шүү дээ гэж өвгөчүүл хориглож болиулъя гэж бодсон ажээ. 

	Гэтэл тэр залуу үгийн учир ойлгохгүй байгааг мэдээд, дураараа бол доо хүү минь. Өнгөрсөн хойно нь хорьж болиулсангүй гэж бидэнд бүү гомдоорой гэж хэлээд орхижээ. 

	Ийнхүү Тимоха нутгийн хүмүүсийн эрхэлдэг ажил бүгдийг хийж эхэлсэн ажээ.

	Хичээнгүй, ажилд гүжир залуу хүнийг ажилдаа туслуулахаас хэн татгалзах билээ. Мод хөрөөдөх унагаах, хүдэр бутлах ажлыг дуртай хийлгэж байлаа. Авхаалжтай, гартаа дүйтэй залууг нарийн төвөгтэй ажилд авахдаа ч дургүйцэхгүй ажээ. 

	Тимоха заводын олон төрлийн ажлыг туршиж хийж үзсэн бөгөөд нэг ч удаа алдаа гаргасангүй, хэнээс ч дутуугүй хийж чадаж байлаа. 

	Эхнэртэй, гэрийн нэг талаар хүүхэдтэй ч гэсэн заншсан заншлаа орхисонгүй нэг янзын ажлыг дээд цэгт нь хүртэл сураад өөр нэгийг эзэмших гэж дагалднаар ордог байжээ. Энэ нь хэдийгээр алдагдалтай боловч ийм л байх ёстой мэт тэвчин өнгөрүүлнэ. Заводын ажилчид үүнд дасаж, уулзах бүрдээ:

	— За Тимофей Иванович механикийн цехэд слесарь хэвээр үү, эсвэл морины тоног оёж сэлбэж байна уу, галын аюулаас хамгаалах газар очсон уу? гэж тохуу хийж асуудаг болжээ. Тэглээ гэж Тимоха ер гомдохгүй харин ч:

	— Ажил бүхэн бидний гарыг дайрч өнгөрөх цаг ирнэ ээ, гайгүй гэж тоглоом болгож хариулдаг байжээ. 

	Тимоха тэр жилээ мод нүүрслэх ажил хийе гэж бодсоноо эхнэртээ хэлжээ. Эхнэр нь:

	— Юу гэсэн үг вэ, чи минь! Энэytэс дор юм санаанд чинь орсонгүй юу? Муу байшин тортоглож гүйцэх нь, одоо! Хувцас хунар чинь угааж хүчрэгдэхгүй. Ажил шүү юм биш! Сурч авах юу байгаа юм бэ? гэж зэмлэжээ. 

	Тэр бүсгүй учир мэдэхгүй ингэж хэлсэн хэрэг. Одоо цагт нүүрсийг зууханд бэлтгэх болж амарчээ. Дээр үед мод овоолж шатааж нүүрс бэлтгэхэд хэцүү байв. Зарим хүн насаараа оролдоод чанар сайтай нүүрс бэлтгэж чаддаггүй байлаа. 

	— Манай аав биднийг сэхээ сэтээгүй ажил хийлгэж зовоож зовоож үжирсэн модны өмх шиг сэвсийсэн юм хийдэг юм. Гэтэл хөрш маань дуу дуулж суугаад хангинасан сайхан нүүрс гаргадаг. Тэд галаа ихдүүлж багадуулалгүй яг тааруулж чаддаг болохоор муу нүүрс бараг гардаггүй юм гэж гэр орныхон нь хүртэл ярьдаг байжээ.

	Тимохын эхнэр хэчнээн үглэж яншаад нөхрөө хорьж дийлсэнгүй. 

	— Би  хөөтэй хутгалдаж удаан явахгүй шүү дээ гэж Тимоха эхнэртээ хэлдэг байжээ.

	Энэ залуу өөрийн хэр чинээг мэддэг хүн байсан ажээ. Ажлаа солихын өмнө хэнээс юу сурах вэ гэдгээ бодож болгоож, шавь орох мастераа сонгож авдаг байжээ. 

	Өвгөн ах гэж олонд нэрлэгдсэн Нефед гэгч өвгөн сайн нүүрс бэлтгэдгээрээ нэрд гарсан байжээ. Нефедийн нүүрс гэж нэрлэж хашаан дотор тусад нь асгаад, хамгийн нарийн нандин юм хийхэд өгдөг байсан ажээ. 

	Тимоха, тэр өвгөнд шавь орохоор очив. 

	Хачин зантай хүү гэж урьд нь сураг дуулсан өвгөн:

	— Чамайг сурагчаар авч болно. Би юу мэддэгээ харамгүй зааж өгнө. Харин тэгэхдээ надаас давуу чаддаг болохоос нааш чамайг хаашаа ч явуулахгүй шүү гэжээ. 

	Тимоха, өөрийн авьяас чадалдаа найдаж:

	— Сурч чадна гэдгээ баттай хэлье гэв. 

	Ингэж шийдээд төдхөн Нефед өвгөнтэй бааюу руу явжээ. Нефед өвгөн, яавал ажил бүгдийг сайн хийж сурах вэ гэж боддог хүмүүсийн нэг ажээ. Хөрөөдчихсөн гуалин, банз хагалахдаа хүртэл:

	— Намайг хараач! Би нас дээр гарч, хүчээ барж, яваа хүн, гэтэл модыг чамаас дутуугүй хагалж байна. Яагаад тэр гэж чи бодож байна вэ гэж асуув. 

	— Сүх чинь хурц, гар дадаа биз гэж Тимоха хариулахад,

	— Зөвхөн сүхний хурц, гарын дэмтэйд байгаа юм биш ээ. Би модны аль амар цуурах газрыг олж цохиж байна гэж хариулдаг ажээ. 

	Тимоха, модны амар цуурах газрыг эрж эхэлжээ. 

	Нефед өвгөн юм бүгдийг харамгүй зааж өгөх бөгөөд, энэ өвгөн үнэний хувьтай юм хэлж байна гэж бодохоос Тимохад зугаатай санагдах болжээ. Тайрдас мод хагалахад зүг бүр тийшээ үсрэх нь тааламжтай байвч улам амархан цуурах газрыг нь олж цохих сон гэдэг бодол төрөх ажээ.

	Ийнхүү Тимоха юуны өмнө амархан цуурах газрыг нь олох сон гэсэн бодолдоо хөтлөгджээ. 

	Цуулсан модоо өрөх нь бүр ч төвөгтэй байлаа. Мод болгоныг янз янзаар өрөхөөр барахгүй нэг төрлийн модыг олон янзаар өрдөг ажээ. Чийгтэй газар ургасан нарсыг нэг тийш нь харуулж, хуурай газраас авсан бол өөр тийш нь харуулж тавина. Огтлоод удсан бол нэг янзаар, саяхан огтолсон бол бас нэг янзаар өрнө. Зузаан нимгэн модны хоорондох завсар зай нь өөр өөр байдаг ажээ. Шургаагийг шал өөрөөр өрдөг байв. Учрыг олоход ийм л төвөгтэй ажил юм. Шавраар шавах нь бас нарийн учиртай ажээ.

	Нефед өвгөн энэ бүгдийг харамгүй зааж өгөхдөө хэнээс юу сурч авснаа бас ярина. 

	— Надад нэг анчин, утааны үнэр ялгаж сурахыг зааж өгсөн юм. Анчид ийм юманд сурамгай улс. Заалгасны хэрэг бүтсэн шүү. Эхүүн үнэртэй утаа гарахад таталтыг нь нэмж өгвөл сайн байдаг. 

	Оргодол бүсгүй бас нэг арга зааж өгч билээ. Тэр бүсгүй шатааж байгаа модны дэргэд ирж гараа ээж зогсохдоо

	— Энэ тал нь илүү халж байна гэж билээ. 

	— Яаж мэдэв? гэж асуухад

	— Эргэн тойрон яваад үз. Өөрт чинь мэдэгдэнэ гэж хэлсэн юм. 

	Би тойрч үзээд тэр бүсгүйн үнэн хэлснийг мэдсэн дээ. Тэгээд шавраар шавж засаж янзалсан юм. Бүсгүйчүүл гэдэг нэг насаараа зуухны аманд шарагдаж байдаг болохоор галын илчийг анддаггүй дадлагатай улс шүү. 

	Өвгөн ингэж яривч юм бүрийг хийхэд бүтээлч санаачилга хэрэгтэй гэж байн байн сануулах ажээ. 

	— Өрсөн модны хооронд тас харанхуй завсар зайгаар бүтээлч санаачилга маань дэгдэж яваа даа. Гал дүрэлзэн шатаж байна уу, хар утаа савсаж байна уу гэдгийг тааж мэдэх хэрэгтэй. Жаалхан хайнга хандахад нэг бол хэтэрч, эсвэл дутуудсан байдаг. Зай завсрыг нь яг зөв тааруулж чадвал хангинасан сайхан нүүрс болдог юм гэж захидаг байжээ. 

	Өвгөний ингэж ярих нь Тимохад сонин санагдав. Хөлс гаргах аргагүй л төвөгтэй ажил юм гэж мэдэж байвч юм бүхэнд бүтээлч санаачилга байдаг гэгчийг Тимоха огт бодохгүй явжээ. 

	Нефед өвгөн Тимоха хоёул дээд зэргийн сайхан нүүрс гаргаж байлаа. Гэвч нэг хэсэг нүүрс нөгөөгөөсөө заавал ялгаатай болох ажээ. 

	— Яагаад энэ вэ? гэж Нефед өвгөнийг асуухад, нэг л юм нь буруу хийчихсэн юм бол уу даа? гэж Тимоха бодно. Нүүрс бэлтгэх ажлыг эхнээс нь аваад дуустал толгой дааж хийж сурчээ. Нэг бус удаа Нефед өвгөнөөс дутуугүй сайн нүүрс гаргаж байсан боловч Тимоха энэ ажлыг сурлаа. Одоо боллоо гэж орхиогүй юм. 

	— Би одоо ажлын бүтээлч санаачилгыг олж авчээ. Дүү минь чи одоо хаашаа ч зайлахгүй. Насан туршид чинь орхихгүй дээ гэж Нефед өвгөн инээмсэглэн хэлэв. 

	Үүнээс өмнө яагаад надад ийм явдал тохиолдож байсангүй вэ? гэж Тимоха гайхаж байлаа. 

	— Учир нь гэвэл, би юу хийж сурав гэж чи үргэлж доошоо харж явжээ. Яавал улам сайн хийх бол гэж бодож дээшээ харж явах ёстой юм. Дээшээ харах болсон цагаас чинь хойш бүтээлч санаачилга чамайг зуураад авах нь энэ дээ. Бүтээлч санаачилга гэдэг чинь ур чадвараас ямагт түрүү явж хүнийг хойноосоо дагуулдаг билээ. Ийм л учиртай юм даа, анд нөхөд минь! гэж Нефед өвгөн тайлбарлаж өгсөн ажээ. 

	Нефед өвгөний хэлсэн ёсоор Тимоха нүүрс бэлтгэгч болжээ. Залуудаа би ажил бүгдийг хийж сурна гэж бодож явсаар нүүрс бэлтгэж сураад тэр ажил дээрээ тээглэж зогссон юм гэж Тимоха өөрийнхөө тухай ярьж залуучуудыг сургах дуртай хүн байж билээ. 

	- Хийж байгаа ажилдаа бүтээлч санаачилга олох гэж бодоод яаж ч чадахгүй юм. Олоход тун бэрхтэй юм даа. Гар минь багадаад болохгүй байна гэж ярьдаг ажээ. 

	Ингэж хэлээд хоёр том гараа алдлах нь хүмүүст инээдэмтэй санагддаг байсан биз. Ийнхүү Тимохыг бага гарт гэж тоглоом шоглоомоор хочлох болсон ажээ. Гэвч завод даяар нэрд гарсан хүн байсан юм даа. 

	Нефед өвгөнийг өөд болсноос хойш Бага гартын нүүрсийг дээд зэргийн нүүрс гэж тусгай хашаанд асгадаг болсон ажээ. Нүүрс бэлтгэж аргагүй чаддаг хүн байсан юм гэдэг. 

	Тимохын ач зээ нар одоо ч манай нутагт аж төрж байна. Тэд бас л өөр өөрийн эрхэлдэг ажилд бүтээлч санаачилга гаргах гэж хайж байгаа улс даа. Шинжлэх ухааны ач үрээр хүний гарыг үүлэнд умбатал өндөрт гаргаж болно гэдгийг тэд мэдэх учраас миний гар багадаад байна гэж гомдож явдаг хүмүүс биш билээ. 

	 

	1943 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

